
 

Abstrakti 
 

Qëllimi i këtij punimi është paraqitja e fakteve dhe argumenteve teorike dhe hulumtimeve të 

studiuesve të së drejtës në lidhje me procesin zgjedhor dhe organizimin e zgjedhjeve përgjatë 

historisë njerëzore, duke filluar nga periudha antike e deri në ditët e sotme. Është bërë përshkrimi 

i filleve të procesit zgjedhor që nga koha e Greqisë antike, respektivisht Athinës antike në të cilën 

e ka zanafillën procesi zgjedhor e deri në ditët e sotme. 

 

Punimi për shkaqe metodologjike dhe praktike është i ndarë në katër kapituj, në të cilët paraqiten 

të dhëna të ndryshme mbi aspektin e mbrojtjes së votës në veçanti dhe procesit zgjedhor në 

përgjithësi. Në kapitullin e parë trajtohet aspekti historik i zgjedhjeve, fillet e tij në Athinën antike, 

figurës së parë të këtij procesi siç ishte Perikliu, më tutje janë paraqitur të dhëna rreth filleve të së 

drejtës së votës dhe procesit për t’u zgjedhur në Angli e Francë, pastaj bëhet një vështrim kalimthi 

në periudhën e mesjetës, ku theksohet ndikimi i së drejtës zakonore dhe ndikimi i kishës në 

aspektin e zgjedhjeve në veçanti si dhe në jetën e njerëzve në përgjithësi. Po ashtu, në këtë kapitull 

i bëhet një vështrim teorik të drejtës së votës, si e drejtë themelore e njeriut, të drejtës së gruas për 

të votuar si dhe kapitulli përmbyllet me vështrimin mbi të drejtën e votës në arkitekturën e 

Kushtetutës së Kosovës. 

 

Kapitulli i dytë i kushton rëndësi të posaçme sistemeve zgjedhore me theks të veçantë sistemeve 

të cilat janë aktuale në kohën tonë, si dhe sistemit tonë zgjedhor në Republikën e Kosovës, më 

tutje në këtë kapitull është paraqitur një rezyme mbi zgjedhjet e lira dhe sigurimin e tyre për të 

vazhduar me të drejtën e gruas për t’u zgjedhur në organet vendimmarrëse për ta përfunduar 

kapitullin me instrumentet e mbrojtjes së votës në Republikën e Kosovës. 

 

Kapitulli i tretë është një trajtim i të drejtës së votës nëpër aktet kryesore ndërkombëtare, për të 

vazhduar më tutje me aspektet krahasimtare duke u ndalur në të drejtën e votës në arkitekturën 

kushtetuese të Republikës së Shqipërisë, si dhe të drejtën e votës në arkitekturën Kushtetuese të 

Republikës së Maqedonisë së Veriut. Në kapitullin e fundit do t’i kushtohet një vëmendje e 

posaçme institucioneve përgjegjëse për organizimin dhe mbajtjen e zgjedhjeve e që janë 

Komisioni Qendror Zgjedhor si dhe Komisioni Zgjedhor për Ankesa e Parashtresa, dhe në fund 

fare do të paraqitet përfundimi i punimit. 

